
KERWEREDD 1997 
 

Gunn Dach, ehr Leit, hanner allega eier Plätz, 

bevor ich losleh met meim Geschwätz ? 

 

Vor knapp paar Stunn hann mer uns schunn emol dojowe getroff,  

sinn unser Strauß abhole gang un met mords trara durchs Derf geloff. 

 

De Loos Karl hat wie vorisjohr die Faulschde gefahr  

un so e paar Fleisische hann unser schäner Strauß getrah ! 

 

De Rest der Meute wurde vun de Musik bei Laune gehall,  

zum Glick warn se all nochnet so gehgelähmt un hann sich debei die Knie verfall. 

 

Es härdsche war awwer werrer wie jedes Johr de Uffstieg uff de Felseberg,  

ich kann eich saan, no so paar Schoppe un Schnäpsjer sinn die Bäh ganz schä zwersch. 

 

Unser wunnerschäner Strauß hammer desjohr a glei in die Halterung ninn krieht,  

mei liewer Mann hot ich Angst, daß uns widder so e Blamasch wie letschtjohr blieht. 

 

Heit hats awwer geflutscht - de Stamm in ins Rohr enin gegleit,  

der hat anscheins gewißt, daß unser schärfi Säh hinnerm Heisje leit! 

 

Awwer jetzt hann ich eich e bisje zu vekünde,  

vun de kläne un de große Leit ehre Sünde ! 

 

Das is nämlich e langi Zeit - ä Johr, 365 Daa am Stick  

un net jeder hot währenddesse Glick. 

 

So mancher gab sich im vergangene Johr ein Stelldichein  

un was gebts besseres, als ab mit‘em in unser Kerweredd hinein. 

 

Denne Leit hätt doch känne gar nix besseres bassiere,  

als unser schäni Predicht zu verziere ! 



1997 

Redner: Stephan Strasser 

 

2

 

Die hogge sich jo schließlich net umsonscht uff ehre Plodde, 

das mache die doch nur um in unser Blättche ninn se‘rode. 



1997 

Redner: Stephan Strasser 

 

3

Naßhan, Christian 

 

Es soll jo vorkomme, daß so mancher durch e Geistesblitz geleitet,  

-- mitunter schwer an seinen Folgen leidet. 

 

Ähnljch isses bassert, ich saa nur - A 6,  

do drehn manche schneller am Rädsche, wie de Strom an de Flex. 

 

Jeder kennt jo die Streck, wo enner de anner jaht, 

links blinkt, rechts vorbeischlubbt - un das net grad zahrt ! 

 

Manche hann do so ehr Spaß debei - soo veel, minneschdens '        DEUTEN 

 

Daß so ebbes Kraft koscht, hann a zwä Nerrermohrer gespeert,  

die hann sich geeseitisch durch denne Hinnernisparcour Autobahn Lautre-Landstuhl gefehrt. 

 

Vun de Awet noch innerlich uffgewiehlt, missense erscht mol tanke fahre,  

awwer kä Sprit, sondern Geistesblitze un dun dodebei iwwerhabt net spare. 

 

Do kommschd du uff Idee, daß hallschde ball im Kopp net aus,  

manche springe dodebei sogar es Auto naus ! 

 

Uff jeden Fall, die zwä, die hocke so im Opel drin  

un bien grad Richtung Landstuhl uff die Autobahn enin. 

 

Die Gesichter ogespannt wie e Schnappo, 

so locker hockense im Auto. 

 

Kä Rieme zwickt, grenzenlose Freiheit -- alles is unheimlich gut,  

do kommts em in de Sinn, daß so e Gurt ganz schän lebensverlängernd wirke dut! 

 

Er dreht sich rum, will no dem Stoffstick greife,  

awwer das Ding is ingeklemmt un er denkt sich erscht mol: Schade ! 

Drei, vier Geistesblitze -- es is e ganz waghalsisch Unterfange,  

will er jetzt sei Ranze mem Rieme umspanne ? 

 

Es Auto brummt iwwer die Stroß, doch das hinnert denne coole Beifahrer net debei,  

er reißt die Deer uff un macht denne verklemmte Gurt endlich frei! 

 

Grad wierer das macht, muß urplötzlich e wahnsinnig schärfi Linkskurv uff gerader Streck 

komm sinn, 

was die Fahrerin zu erhöhtem Autolenke zwingt, un dodemit im Beifahrer es aussteie bedingt 

! 

 

E kerzer Uffschrei dut noch leicht ertöne un's Ute froht: 

“Ej Christian, wo bisch du dann jetzt hie,  

ich hann dich doch grad ewei noch gesieh ?!” 

 

E Blick in de Rickspichel, do hinne leit erjo, sie kanns ganz deutlich siehe,  

dort isses nämlich rischdisch hell, do dun noch die Geistesblitze fliehe ! 

 

Ehr liewe Männer, ich kann eich nur san: Halle eier Gedanke unner Kontroll,  

manche kämte uff die Idee, se behaupte, ehr wäre bei solche Aktione randvoll !

Kennel, Werner 

 

In de letschde Johre isses jo in unsrer Geschend werrer deliktisch ruhisch zugang,  

s‘is e hekschdi Zeit wor - manche Familie wars vor e paar Johr noch deshalb Angst un Bang. 

 

Das soll awwer die Hauseigentümer net in ehrem Tatendrang inenge,  

um, für den Fall der Fälle, an Vorkehrmaßnahmen se denke ! 

 

Auto knacke, Diebstahl, inbreche - mer sieht‘s jo, wenn mer die Zeitung läst un die 

Nachrischde guckt, 

daß mer vor schlechte Neuischkeide nur noch so schluckt. 

 

Deshalb dun so e paar Bosseler, die dehäm fascht alles mache kenne,  

sich wesche de Uffklärung gere an Sicherheitszentrale wenne. 

 

So isses bassert, im Friehjohr - es war grad Mess im Lautrer Industriegebiet,  

is e Mann dorum geschländert in seim typische Gemiet. 

 

Der Gute, hilfsbereit wie rer is, hat Interesse an allem technisch Neie,  

un dut de Polizei ehrm Infostand alle seine Ohre leie. 

 

E Kommissar klärt ne iwwer Diebstahl, Einbruchsschutz, usw. uff  

un zeigt als met seine dicke Finger uff so e Blätsche druff. 

 

Der Nerrermohrer is jo net grad de greschde, awwer der Tisch scheint em doch ziemlich tief 

se stehe, 

er kann nämlich beim beschde Wille und mit alle Mieh kä änzischer Buchstab uff dem Zettel 

siehe. 

 

Seiner krummen Haltung und verboone Aue dut der Polizischt entnehme,  

daß dem arme Kerl e Brill kennt diene ! 

 

Kaum es Nasefahrrad uffgesetzt macht der e Sprung no hinne,  

vor lauter Text schwinden dem schunn fast die Sinne ! 

Dank dem Brennglas, das jetzt uff seinem Zinke ruht,  

das ganz Geheimnis vun dem Blatt verpuffe dut. 

 

Tips un Ratschläch - lauder Input, das er sich in seim Hern abspeichert, 

er hinnerlost noch sei Adress un verabschied sich vum Kommissar, der ihn mit Wissen so 

bereichert. 

 

Efach Klasse, dolle Sache, was mer do net alles hert,  

denkt er so bei sich, als er met seim Autosche hämfährt. 

 

Bis dehäm is nimmi weit - es dutem in de Finger jucke,  

nochmol in die Jack se greife un sich die Infos o segucke. 

 

Doch als er sich an die Bruscht dro greift, 

er vor Entsetze nur noch so peift -- 

das is kä Blatt, was er do in seine Finger speert, 

sondern ebbes, was uff dem Polizischt sei Nas geheert ! 

 

“Diebstahl” – schießt‘em de Gedanke in de Sinn  

–  unns Esse in die Hosse ninn ! 

 

Dehäm okommt, stehts Erika schun an de Deer, 

“Ej Werner - wo komscht du dann her: 

Ewei hannse ogeruf, die Kripo vun Lautre, 

die hat gemennt: “War das Ihr Mann, der uns da beklaute !” 

 

Zum Glick, hasch du net in de Fahndungsliste gestann,  

sonscht war das alles net ohne Haftbefehl abgang ! 

 

Nekschtjohr hat die Polizei bestimmt a widder ehr Stännche im Lautrer Industriegebiet,  

unn glaweners net, daß mer do bestimmt a e Brill mit Alarmolach krieht ?! 

Roth, Erich und Mayer, Joachim 

 

Sonntag, de 08. September 96, es war mol werrer so weit,  

mer hotte Grumbeerfescht im Derf, was die Landfraue ganz besonnerscht freit. 

 

Die Knoll, die mer jede Daa in unser Pann ninnhaue,  

konnt mer do werrer in alle Aggregatzustänn verdaue. 

 

Vierhunnertelfeneinzisch Männer, Fraue un Kinner sinn beim Emrich uffgeloff,  

manche war die Schlang vor de Stänncher se lang, un deshalb hann‘se enner gesoff. 

 

De änt un de anner dodevunn soveel, daß se me rick- als vorwärts gehe,  

uff jede Fall - Beweschung is alles, mer kann jo schließlich nimmi stehe ! 

 

Kunststickcher werrn sogar gemach, mit em Fuß un verbunnene Aue rickwärts iwwer e 

Felsbrocke springe, 

doch im Erich gelingts net ganz, sei Poschdur in die rischdisch Flugbahn ninn se zwinge. 

 

Das Ganze mißlingt, er merkts schunn wie rer so quer in de Luft drinn hängt,  

macht nix, was soll‘s, fer die nächste paar Woche wert sei Arm halt in Gips ingezwängt ! 

 

Do war was los, do hodde die Leit werrer ebbes zum gugge, 

awwer Mayersch Joachim dut das iwwerhabt net jugge ! 

 

Der hott nämlich was fer unser kinnerschwaches Eck gemach —  

Un‘s Andrea leit währenddesse im Krankehaus mitte bei de Sach. 

 

“Komm däbber, die Doktere hann grad ogeruf, un des is wor,  

Eier Kind is schunn gebor !” 

 

So jedenfalls hats es Gerda ausem Fenschder rausgeplärrt,  

fer sei Bu gebts dodruff kä halle me, er is glei zu seiner Fraa geschnärrt. 

 

Doch als er dort okommt ment er, ihn trefft de Schlach, er hätt e Halluzination,  

do steht jo noch sei Fraa met dickem Bauch vor de Station ! 

Anscheins hodde die Schweschdre, genauso wie e paar Nerrermohrer ach,  

an dem Daa schunn e ganz gewaldischer Schlach ! 

 

Ich bin emol gespannt, was desjohr am Grumbeerfescht alles so bassert,  

wenn manche werrer de Wein- un de Biergeischt an de Nas erum fehrt ! 

Fritz, Peter 

 

Frieher hanns die Leil net annerschder gekannt,  

die hann ehr Grundstick metem Zaun umspannt. 

 

Awwer weiler mer heit e solche Enge nimmi will,  

flieht der ganze Zaun grad uff de Müll. 

 

So kammer schließlich, ohne jemand iwwerhabt se steere,  

ganz gemietlich, in alle Ruhe, in fremde Garde rumm spazeere. 

 

Jemand aus Nerremohr hat letschtjohr an de Kerb die Sachlage glei gepeilt  

un hat sich e Zeitlang bei Fritze im Garde verweilt. 

 

Awwer net um Radisjer, Bohne orrer Obst zu strunze,  

wo denke ner hie, der der fangt erscht mol o se brunze ! 

 

Un weilem noch sei Ranze vun dem gude Esse zwickt,  

hat er noch e Brauner newer de Koppsalat gedriggt! 

 

Wie Fritze Peter -- 

fer die mäschde dun ich das grad erkläre,  

denne Leit dut em Kalli sei alt Haus geheere, 

das gesieh hot, issem ball sei Lache ingefroor 

— un seit dem Daa hat der e Gardetor ! 

Schäfer, Walburga 

 

Vorisjohr is uns do unne am Eck a so e Ding bassert,  

do hots Balaawer geb, die Fraa hot gemach wie net gesteert. 

 

Es war Montags do simmer mol werrer vum Kerweplatz doruff geloff,  

do hat uns in de Kerv beinächst de Schlach getroff. 

 

“Ehr Riewediewe, ehr traurische Brieder,  

ich ramm eich glei mei Stecke zwische die Glieder! 

 

Warum hann ehr mer denne schäne Blumestock geklaut?  

Ehr sinn doch im Hern total versaut!” 

 

Her mer uff - hat die Fraa gedoobt  

un als hatse die dämliche Blümmelscher geloobt. 

 

“Mer waren‘s net!”, hann mer de Schäfersch als beteiert,  

doch die hott sich wahrenddesse schon grie un bloo geeiert. 

 

“Ehr Bankerte, ehr Verrickte, ehr lumbische Zecke,  

eier ganzi Bagaasch dut doch unnerenner Decke stecke l" 

 

-- Daß die bees is, wenn so was geklaut werd, kann mer der gut Fraa werklich net verdenke, 

awwer trotz aller Beschuldischunge dun mer der jetzt e neier Blummestock schenke ! 

Roth, Erich und Gertrud 

 

Ohne Planung, wo kämschden do heitsedaags hie ?  

Do dät jo kaum enner was uff die Reih krieh ! 

 

Doch in de Regel gebt’s jo dodefor auch Ausnahme,  

die dun zum Beispeel in Urlaub ohne Planung fahre ! 

 

E Trip ins Amiland, das hoddense im Sinn,  

awwer s‘erscht missense mol in de Fliescher eninn. 

 

Daß das net so schnell dut gehe,  

merkense, als se vor de Gesichtskontroll stehe. 

 

E paar warme Worte, dann mennt der Kontrolleur knallhert,  

“Zeischense mol ehr beide Reisepässe her - un zwar sofert !” 

 

E Griff in die Dasch, im Erich werds uff emol häß,  

uff seiner Stern bild sich schunn de erschde Schwäß. 

 

“E Nottelefon ! Ich muß es Helga erreiche !”, hehrt mer ne fluche,  

“Des soll däbber bei uns die ganz Wohnung durchsuche !” 

 

“Hoffentlich find se denne zorliche Labbe,  

sunscht muß ich un mei Fraa werrer serick zum Auto tabbe.” 

 

Dochs helft alles nix, ohne Paß geht's halt net weider,  

sie schnappe sich die Koffer un gehn serick zu ehrer Schleider. 

 

Dehäm in ihre traude Wände,  

halt‘s Gertrud denne bleede Paß in Hände. 

 

Es schlaat ne uff, es dreht ne rumm,  

do merkts es Haltbarkeitsdatum is a schunn längscht um ! 

Wenn das so weitergeht met denne Eskapaade,  

dann kenne die Indianer noch nächstjohr uff eich warde ! 

 

Das war‘s fers erschd emo! no der ganz Hatz,  

der Traum vun Usa is vorerscht geplatzt !

Täter unbekannt 

 

Hasser un Neider gebts jo bekanntlich iwwerall,  

doch bei uns im Ort is do noch nie e Wort driwwer gefall. 

 

Awwer letschdens hat sich ebbes zugetrah, 

das will ich Eich jetzt grad mol saa ! 

 

Bei drei Fraue vum Ort is je e Drohbrief im Briefkaschde geland  

un was do drinn stand is werklich allerhand. 

 

Der hot anscheins nix besseres se treiwe,  

als met de Fenschderbank se schmuse un Sache uffseschreiwe ! 

 

Denn angeblich hat der sogenannt Spion gesieh,  

daß die Fraue jede moin im Bistro ehr Tass Bohnekaffee krieh‘ ! 

 

Somit war dem Schreiwer die ganz Sach sonnenklar,  

daß fer die, de Kaffee dehäm e Tabu-Thema war. 

 

Drohbriefe schreiwe - das isses was ne jetzt uffgeile kann,  

das macht em hallt aus als Fenschderglotzer, nur so fühlt er sich als rischdjscher Mann ! 

 

Er is vun seim Intellekt gar so iwwerzeugt,  

daß er net merkt, wie sich de Balge vor lauder Dummheit beugt ! 

 

So e Tat is fer denne Depp die reinschde Selbstbefriedigung,  

das halt sei verkorkstes Hern wennischdens noch e klä bisje in Schwung ! 

 

Er fühlt sich als de “Held im Feld”, doch so kann mer denne anonyme Dünnbrettbohrer jo 

wohl  kaum bezeichne, 

wenn mer noch net emol zu seim eigene Wort stehe kann, dut MEMME jo wohl dicke reiche 

Bevor ich zum Schluß komm, will ich mich jetzt ohne Schranke,  

bei alle die geholf hann recht herzlich bedanke ! 

 

Ehr Leit drum dun jetzt all die Hänn aus de Säck eraus  

un gewwe denne ehr verdienter Applaus ! 

 

Ich hoff a, daß jeder, der sei Name konnt heere,  

sich dodriwwer kä bisje dut steere. 

 

Ich menn allemol es langt fer das do Johr,  

ich hann heit ach noch was besseres vor. 

 

Ehr hann jetzt bestimmt Derscht un wolle e paar Schoppe schligge,  

drum dun ich mich jetzt nimmi länger uff der Läder rumdrigge. 

 

Awwer bevor mer dozu komme das alles se genieße,  

will ich noch unser schäner Kerwestrauß begieße: 

 

“ DU SOLLSCHT ES GANZE JOHR IWWER HENKE, DAß MER NOCH LANG AN 

UNSER KERB SER1CK DENKE !” 

 

Straußbuwe: Wem is die Kerb ? 

 

Ich saan Eich noch Tschüs un Aufwiedersehn  

un feiere mer bloß unser Kerb noch recht schön ! 

